
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

ચોપાઈ.

પ્રતિહાર ઉપર કીધી રીશ, ભમર આપ ચઢાવી શીશ;

મેં સોંપ્યું હતું તુજને કામ, કેમ સૂનો મૂક્યો તેં ઠામ. ૨૬૦

કોણ આવ્યું ને કોણ જ ગયું, લોભે મન તારું વશ થયું;

રેઢો મૂકે નહિ જે ઠામ, પ્રતિહારનું તે પૂરણ કામ.  ૨૬૧

પાપી દ્રવ્યથકી ચિત્ત ચળ્યું, ફટ ફટ તારું જીવ્યું બળ્યું;

અરે પાપી તું ફરતો ફરે, એમ કહીને ક્રોધ જ કરે. ૨૬૨

સાચું બોલ રે કહેને વાત, નહિ તો તારી કરીશ ઘાત;

પ્રતિહાર કહે સુણો વજીર, આપ હૃદેમાં રાખો ધીર.૨૬૩

જુઠા સાથ આવો તાહરો, તલ માત્ર વાંક નથી માહરો;

જે દિવસના ગયા છો ગામ, સૂનો નથી મૂક્યો મેં ઠામ. ૨૬૪

રાંક માણસ નહિ જાએ કોય, આપ મંન વિચારી જોય;

જે પ્રત્યે નવ ચાલે તમો, વારી કેમ શકિએજી અમો. ૨૬૫

અમો તેહ રોક્યો નવ જાય, મૂકું દામ તો  માર્યો જાય;

તસ્કર હોય પ્રગટ ક્યમ કરે, ઘરમાં જઈને ખૂણે ધરે. ૨૬૬

હડામાં અન્યા ન સમાઊં, તમ આગળ ચુગલી ક્યમ ખાઊં;

ચુગલફૂપી કુંડળ ને શાલ, સમજો મનમાં જોઇ માલ. ૨૬૭

મેં જાણ્યું હું પામીશ વહાલ, વધામણીમાં પામ્યો ગાળ;

પ્રતિહારનાં વચન સાંભળી, પ્રધાન રહ્યો મનમાંહે બળી. ૨૬૮

બની વાત તે પ્રતિહારે કરી, મેહેલે ગયો તે તેની ઘડી.



દોહરા.

રાખી રીસ હૃદિયા વિષે, આવ્યો મંદિર માંય;

પોપટ પદ્મિની બે જણાં, વાટ જુવે છે ત્યાંય. ૨૬૯

વૈલોચન ત્યાં નિરખિયો, કૃતાંત સરીખો કાળ;

રીશે ભમર ચઢાવિયું, અતિ રાતો વિક્રાળ. ૨૭૦

પોપટ પદ્મિની સમજીયાં, પગે નમાવ્યું શીશ;

ક્ષેમ કુશળ છે આપણે, છાંડો હૃદેથી રીશ. ૨૭૧

કહે પોપટ આ અવસરે, રખે કરો મન ભર્મ;

તારા પુણ્ય પ્રતાપથી, પ્રભુએ રાખ્યો ધર્મ. ૨૭૨

પ્રણામ કરીને પદ્મિની, બોલી પતિની સાથ;

વિંટી ત્યાં નંદરાયની, દીઠી જમણે હાથ. ૨૭૩

